
«Հայաստանի Հանրապետությունում  աշնանացան ցորենի արտադրության խթանման 2022 թվականի պետական աջակցության ծրագիրը հաստատելու մասին» Հայաստանի Հանրապետության կառավարության որոշման  նախագծի ընդունման 
	1. ՀՀ արդարադատության նախարարություն
	04.08.2022թ.

	
	N /27.3/34219-2022

	1. Հայաստանի Հանրապետության կառավարության «Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագիրը հաստատելու մասին»  որոշման նախագծի (այսուհետ՝ Նախագիծ) նախաբանում որպես Նախագծի ընդունման լիազորող նորմ հղում է կատարված «Կառավարության կառուցվածքի և գործունեության մասին» Հայաստանի Հանրապետության օրենքի 11-րդ հոդվածի 8-րդ մասին, համաձայն որի՝ Կառավարությունն իր ծրագրի հիման վրա պետության ներքին և արտաքին քաղաքականությունը մշակելիս կարող է ընդունել ոլորտային ռազմավարություններ և դրանց կատարումն ապահովող գործողությունների ծրագրեր:
 Նկատի ունենալով այն հանգամանքը, որ նշված դրույթը լիազորող նորմ կարող է հանդիսանալ ոլորտային ռազմավարությունների կատարումն ապահովող գործողությունների ծրագրերի համար՝ գտնում ենք, որ Նախագծի ընդունման իրավական հիմք հանդիսացող լիազորող նորմն ունի վերանայման կարիք:
	Չի ընդունվել։
    Գյուղատնտեսության ոլորտում իրականացվող աջակցության ծրագրերը, այդ թվում սույն  ծրագիրը ուղղված են «Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության» կատարման ապահովմանը։
   Միաժամանակ, հարկ է նշել, որ առկա է նախադեպ, որ գյուղատնտեսության ոլորտի աջակցության ծրագիրը հաստատվել է Կառավարության կողմից,  որում որպես լիազորող նորմ հղում է կատարվել վերը նշված օրենքի դրույթին։

	2. Նախագծի Հավելվածով հաստատված «Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագրի» (այսուհետ՝ Ծրագիր) 13-րդ, 16-րդ, 18-րդ, 19-րդ և 20-րդ կետերում նշված կետերից առաջ անհրաժեշտ է լրացնել «սույն Ծրագրի» բառերը:
	Ընդունվել է։

	3.   Ծրագրի 9-րդ և 11-րդ կետերն անհրաժեշտ է համապատասխանեցնել միմյանց, մասնավորապես՝ Ծրագրի 9-րդ կետով նախատեսված կարգավորման համաձայն, Ծրագրին մասնակցելու համար շահառուները դիմում են ներկայացնում համայնքի կամ բնակավայրի վարչական ղեկավարին, սակայն ըստ Ծրագրի 11-րդ կետի՝ շահառուների հետ պայմանագրեր է կնքում միայն համայնքի ղեկավարը, ուստի հիշյալ կետն անհրաժեշտ է խմբագրել՝ նախատեսելով բնակավայրի վարչական ղեկավարին դիմած շահառուների դիմումների փոխանցման վերաբերյալ դրույթներ:
	Ընդունվել է։

	4.  Ծրագրի 14-րդ կետի համաձայն՝ ցորենի սերմերի ծլելուց հետո, բայց ոչ ուշ քան 2023 թվականի մայիսի 1-ը, համայնքի ղեկավարի կողմից սահմանված կարգով պետք է իրականացվի մոնիթորինգ: Նկատի ունենալով այն հանգամանքը, որ Ծրագիրը վերաբերում է Հայաստանի Հանրապետության բոլոր համայնքներին, բացառությամբ Արարատի և Արմավիրի մարզերի, առաջարկում ենք մոնիթորինգի իրականացման համար սահմանել ընդհանուր կարգ, որը կիրառելի կլինի բոլոր համանքներում, այլ ոչ թե յուրաքանչյուր համայնքի ղեկավարի կողմից սահմանել առանձին կարգ: Սույն դիտողությունը բխում է նաև Ծրագրի 15-րդ կետից, համաձայն որի՝ մոնիթորինգի արդյունքները նախարարություն են ներկայացվելու նախարարության կողմից տրամադրված միասնական ձևաչափով:
	Չի ընդունվել։
  Մոնիթորինգի իրականացման կարգի սահմանումը վերապահվել է համայնքներին, հաշվի առնելով, որ համայնքների առանձնահատկություններով պայմանավորված մոնիթորինգը կարող է իրականացվել տարբեր մոտեցումների կիրառմամբ (մասնավորապես՝ աշխատանքային խմբի ստեղծում, բնակավայրի ղեկավարի կողմից մոնիթորինգի անցկացում և այլն)։ 
  Ինչ վերաբերում է մոնիթորինգի արդյունքները միասնական ձևաչափով նախարարություն ներկայացնելուն, ապա նախատեսվում է պարզեցված ձևաչափի կիրառում, որը չի ենթադրում մոնիթորինգի իրականացման առանձնահատկությունները։ Միաժամանակ նշենք, որ ծրագրի 15-րդ կետով նախատեսվում է յուրաքանչյուր շահառուի մոտ անցկացված մոնիթորինգի արդյունքների արձանագրության ներկայացում։

	2. ՀՀ տարածքային կառավարման և ենթակառուցվածքների նախարարություն
	09.08.2022թ.

	
	N  ԳՍ/15.2/20825-2022

	1. Նախագծի երկրորդ կետով ՀՀ տարածքային կառավարման և ենթակառուցվածքների նախարարին հանձնարարվում է ապահովել բոլոր մարզերի (բացառությամբ Արարատի և Արմավիրի մարզերի) համայնքների և Էկոնոմիկայի նախարարության (այսուհետև՝ նախարարություն) միջև աջակցության և մոնիթորինգի իրականացման համար նախատեսված գումարների տրամադրման պայմանագրերի կնքումը։ Հաշվի առնելով, որ «Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագրով» (Ծրագիր) համայնքների և նախարարության միջև կապող օղակ հանդես են գալիս ՀՀ մարզպետարանները, առաջարկում ենք կետի կատարումը վերապահել ՀՀ մարզպետներին և կետը խմբագրել հետևյալ կերպ․
«2. Հայաստանի Հանրապետության մարզպետներին՝ (բացառությամբ Արարատի և Արմավիրի մարզպետների) մինչև 2022 թվականի հոկտեմբերի 20-ն ապահովել համայնքների և Էկոնոմիկայի նախարարության միջև աջակցության և մոնիթորինգի իրականացման համար նախատեսված գումարների տրամադրման պայմանագրերի կնքումը։»։

	Ընդունվել է։


	2. Ծրագրի 10-րդ կետով սահմանվում է դիմումին կից ներկայացվող անհրաժեշտ փաստաթղթերը, ըստ որի շահառուն կարող է ներկայացնել համայնքի կամ բնակավայրի վարչական ղեկավարի կողմից տրված տեղեկանք՝ հողամասը շահառուի կողմից փաստացի օգտագործվելու վերաբերյալ (տեղեկանքում պարտադիր նշվում է շահառուի կողմից հողամասի փաստացի օգտագործման պատճառների վերաբերյալ տեղեկատվություն)։ Այս առումով հարկ ենք համարում նշել, որ նկարագրված տարբերակով հողօգտագործումն իրավական առումով խնդրահարույց է, չնայած պետք է նշել նաև, որ նման կարգով իրականացվել են նաև նախորդ ծրագրերը, այդ թվում նաև ՀՀ հողօգտագործողներին մատչելի գներով ազոտական, ֆոսֆորական և կալիումական պարարտանյութերի ձեռքբերման աջակցության ծրագիրը։
	Մասամբ է ընդունվել։
  Ծրագրի նախագծով նախատեսվել է նաև համայնքի կամ բնակավայրի ղեկավարի տրված տեղեկանքը հողամասը շահառուի կողմից փաստացի օգտագործման վերաբերյալ, հաշվի առնելով, որ հաճախ գյուղատնտեսությունում տնտեսավարողները գտնվում են արտերկրում կամ բացակայում է սեփականության իրավունքը հավաստող փաստաթղթերը և ծրագրի արդյունավետ իրականացման համար անհրաժեշտ է նշված տեղեկանքի ներառումը պահանջվող փաստաթղթերի ցանկում։

	3. Արարատի մարզ
 Առաջարկում ենք Ծրագրի 4-րդ կետում շահառու կարող են հանդիսանալ մինչև 100 հա մակերեսով (բացառությամբ տնամերձ հողատարածքների) ցորենի ցանքատարածություններ մշակող տնտեսավարողը՝  նվազեցնել 10 հա-ի:
	Չի ընդունվել։
  Ցորենի արտադրության ծավալներն ավելացնելու և ինքնաբավության մակարդակը բարձրացնելու նպատակով նախատեսվել է աջակցել մինչև 100 հա մակերեսով ցանքատարածություններ մշակող տնտեսավարողներին։ 

	4. Վայոց ձորի մարզ
 Առաջարկում ենք հնարավորության դեպքում ծրագրում ներառել N 1 աղյուսակում  ընդգրկված, հավաստագրված աշնանացան ցորենի սորտերի էլիտային կամ 1-ին վերարտադրության սերմ արտադրողների, կամ ներկրողների ցանկը:
	Չի ընդունվել։
  Ծրագրում նպատակահարմար չի համարվում ցորենի հավաստագրված սերմեր արտադրողների կամ ներկրողների ցանկի ներառումը, հաշվի առնելով, որ դրանք ենթակա են փոփոխությունների և նշված ցանկի հրապարակումը կարող է ունենալ ուղղորդող նշանակություն։ 

	5. Տավուշի մարզ
· Ծրագրի 15-րդ կետով նախատեսված ընտրանքային մոնիթորինգն իրականացնել ՀՀ էկոնոմիկայի նախարարության և  մարզպետարանի կողմից համատեղ,
· Ծրագրում հստակեցնել սերմացուի ձեռք բերման կարգը,
· Հաշվի առնելով այն հանգամանքը, որ մարզում իրականացվում է շուրջ 450 հա աշնանացան գարու ցանք և կարևորելով գարու դերը կերապահովվածության բնագավառում, ծրագրում ընդգրկել նաև աշնանացան գարին:
	Չի ընդունվել։
 Էկոնոմիկայի նախարարության և  մարզպետարանի կողմից համատեղ մոնիթորինգի իրականացումը կազմակերպչական և ժամկետների առումով իրատեսական չէ, ավելին նախարարությունը մարզերում չունի անհրաժեշտ մարդկային ռեսուրսներ՝ մոնիթորինգային աշխատանքներ իրականացնելու համար։
  Ծրագրի շրջանակում սերմացուի ձեռք բերման նախաձեռնությունը վերապահվել է շահառուներին՝ խթանելով հավաստագրված սերմերի ձեռք բերումը։
 Ծրագրի նպատակն է ցորենի արտադրության ծավալների ավելացումը, ֆիզիկական և տնտեսական մատչելիության ապահովումը։

	3. ՀՀ ֆինանսների նախարարություն 
	09.08.2022թ.

	
	N 01/8-1/13980-2022

	1. Նախագծի 1-ին կետով հաստատվող ծրագրով (այսուհետ՝ Ծրագիր) նախատեսվում է 1 հա աշնանացան ցորենի մշակության ծախսերի, մասնավորապես՝ սերմի, պարարտանյութի և դիզելային վառելիքի ձեռքբերման ծախսերի մասնակի (շուրջ 50%) փոխհատուցում, մինչև 2022թ. նոյեմբերի 1-ը, իսկ ցածրադիր շրջաններում, եղանակային պայմաններից կախված, մինչև 2022թ. նոյեմբերի 1-ին տասնօրյակը պարտադիր ցանք կատարելու պայմանով։ Ողջունելի համարելով գյուղատնտեսության ոլորտի տնտեսավարողների ֆինանսական բեռը թեթևացնելու Ծրագրով նախատեսված նախաձեռնությունը, միևնույն ժամանակ նպատակ ունենալով Ծրագիրը դարձնել առավել գործուն և թիրախավորված, հարկ ենք համարում ներկայացնել որոշակի նկատառումներ, մասնավորապես.
      Ծրագրի շրջանակներում 1 հա-ի հաշվով ծախսերի մասնակի փոխհատուցման նպատակով գնահատվել են սերմի, պարարտանյութի և դիզելային վառելիքի ձեռքբերման ծախսերը շուրջ 235․5 հազ. դրամ, և էլիտային կամ 1-ին վերարտադրության սերմերով ցանքի դեպքում փոխհատուցումը դիտարկվել է 120․0 հազ․ դրամ, իսկ չհավաստագրված սերմերով ցանքի դեպքում՝ 70․0 հազար դրամ (միայն պարարտանյութի և դիզելային վառելիքի ձեռքբերման ծախսերի հաշվով)։ Այդ կապակցությամբ հայտնում ենք, որ ներկայում իրականացվում է պարարտանյութի արժեքի սուբսիդավորման ծրագիր, և կարող է ստեղծվել մի իրավիճակ, որ Ծրագրի շրջանակում պետությունն իրականացնի պարարտանյութի կրկնակի սուբսիդավորում։ Ընդ որում չեն ներկայացվել 1 հա-ի հաշվով գնահատված 235․5 հազ․ դրամ ծախսերի (սերմ, պարարտանյութ և դիզելային վառելիք) և 50% սուբսիդավորման հաշվարկ-հիմնավորումները և գնագոյացման մեխանիզմները։
	Մասամբ է ընդունվել։
  Պարարտանյութի սուբսիդավորման ծրագրով պարարտանյութերի վաճառքը նախատեսված էր իրականացնել մարտի 17-ից մինչև հունիսի 15-ը, այսինքն ծրագիրը իրականացվել է ընթացիկ տարվա գարնանացանի աշխատանքների կազմակերպման համար։ Միաժամանակ ծրագրի նպատակն է տնտեսավարողների ծախսերի մասնակի փոխհատուցման միջոցով նպաստել ցորենի ցանքատարածությունների և արտադրության ծավալների ավելացմանը, հաշվի առնելով նաև, որ ցորենի մշակության համար տնտեսավարողների կողմից կատարվում են նաև այլ ծախսեր (սնուցում, քիմիական պայքար, բերքի տեղափոխում և այլն)։
[bookmark: _Hlk110943459]  Հաշվարկը կատարվել է հեկտարի հաշվով 300 կգ սերմացուի, 250 կգ ազոտական պարարտանյութի և շուրջ 70 լ դիզելային վառելանյութի չափաքանակներով։

	2. Ծրագրի 4-րդ կետի համաձայն շահառու կարող է հանդիսանալ մինչև 100 հա մակերեսով (բացառությամբ տնամերձ հողատարածքների) ցորենի ցանքատարածություններ մշակող տնտեսավարողը: Այս պարագայում գտնում ենք նպատակահարմար Ծրագրում ամրագրել համապատասխան դրույթ այն մասին, որ միևնույն հողամասի նկատմամբ համասեփականատերերի առկայության դեպքում Ծրագրից կարող է օգտվել համասեփականատերերից միայն մեկը։
	Ընդունվել է։


	3. Ծրագրի 14-րդ կետի համաձայն համայնքի ղեկավարի կողմից սահմանված կարգով իրականացվում է մոնիթորինգ, իսկ Ծրագրի 16-րդ կետի համաձայն մարզպետարանն իրականացնում է ընտրանքային մոնիթորինգ, որոնց արդյունքները հիմք են հանդիսանում փոխհատուցման գումարների տրամադրման համար: Այդ կապակցությամբ առաջարկում ենք 14-րդ կետում մոնիթորինգ բառից առաջ ավելացնել համատարած բառը, իսկ մարզպետարանների կողմից իրականացվելիք ընտրանքային մոնիթորինգի համար սահմանել մոնիթորինգի ընդգրկելիության շրջանակի նվազագույն շեմ (օրինակ 30%):
	Ընդունվել է։


	4. Ծրագրի 20-րդ կետում բացահայտման կարիք ունի մոնիթորինգի բացասական արդյունքներ բառակապակցությունը (ինչ չափանիշներով է բնորոշվում մոնիթորինգի բացասական արդյունքը), ինչպես նաև բացասական արդյունքի դեպքում՝ մինչ այդ տրամադրված փոխհատուցման գումարները պետական բյուջե վերադարձման մեխանիզմը, մասնավորապես՝ քայլերի հաջորդականությունը և ժամկետները, ինչպես նաև չվերադարձնելու դեպքում հարկադրանքի և տույժերի կիրառման մեխանիզմները։ Միաժամանակ առաջարկում ենք Ծրագրի 20-րդ կետում նախատեսել, որ ՀՀ պետական բյուջե ենթակա են ետ վերադարձման ոչ միայն սուբսիդավորված գումարները, այլ նաև մոնիթորինգի համար տրամադրված գումարները։
	Ընդունվել է։


	5. Ծրագրի մոնիթորինգի իրականացման համար  նախատեսված է համայնքներին փոխանցել մոնիթորինգի համար գումար (26-րդ կետ)՝ միջինում փոխհատուցվող գումարի 4%-ի չափով (ընդամենը՝ 260.0 մլն դրամ)։ Այդ կապակցությամբ առաջարկում ենք քննարկել մոնիթորինգի համար գումարներ տրամադրելու նպատակահարմարության հարցը, քանի որ համայնքի ղեկավարն իրականացնելու է միայն իր համայնքում Ծրագրի իրականացման մոնիթորինգ՝ իր կամ վարչական շրջանի ղեկավարի միջոցով։ Բացի այդ պետական աջակցության գործող այլ ծրագրերում (մասնավորապես՝ Հայաստանի Հանրապետության հողօգտագործողներին մատչելի գներով ազոտական, ֆոսֆորական և կալիումական պարարտանյութերի ձեռքբերման աջակցության ծրագրում) մոնիթորինգի իրականացման համար գումարներ նախատեսելու նախադեպ առկա չէ: Հակառակ պարագայում առաջարկում ենք ներկայացնել մոնիթորինգի ծախսերի ֆինանսական գնահատականը։
	Մասամբ է ընդունվել։
   Մոնիթորինգի ծախսերի ֆինանսական գնահատականը ներառում է աշխատանքի վարձատրության, տրանսպորտային միջոցների վառելիքի, գրասենյակային նյութերի և այլ ծախսեր։
Նպատակահարմար է համարվել մոնիթորինգի համար գումարի հատկացումը՝ դրանց արդյունավետ իրականացման համար։

	6. Ծրագրի բյուջեն  գնահատվել է շուրջ 6.8 մլրդ դրամ, որի համար հիմք է հանդիսացել ծրագրով նախատեսված 75.0 հազ. հա (25.0 հազ. հա-ը հավաստագրված սերմերով ցանքի իրականացում, իսկ 50.0 հազ. հա-ը՝ չհավաստագրված սերմերով) աշնանացան ցորենի հաշվով փոխհատուցման և համայնքներին մոնիթորինգի իրականացման համար տրվող գումարները (հաշվարկվել է փոխհատուցվող գումարի 4.0 %-ը` շուրջ 260.0 մլն դրամ): 2022թ. համար Ծրագրի բյուջեն գնահատվել է 3.9 մլրդ դրամ, իսկ 2023թ. համար՝ 2.9 մլրդ դրամ (26-րդ կետ)։ 2022թ. պետական բյուջեի պահուստային ֆոնդը (ենթադրում է որ վերջինս կդիտարկվի որպես ֆինանսավորման աղբյուր) հնարավորություն չի ընձեռում 3.9 մլրդ դրամ գումար տրամադրելու համար։
Ընդ որում անհասկանալի է Ծրագրի գծով 2022թ. համար բյուջե (3.9 մլրդ դրամ) նախատեսելու հանգամանքը, քանի որ ցանքը պետք է իրականացվի մինչև 2022թ. նոյեմբերի 1-ը, իսկ համայնքի ղեկավարի կողմից սահմանված կարգով մոնիթորինգն իրականացվում է ցորենի սերմերի ծլելուց հետո, բայց ոչ ուշ քան 2023 թվականի մայիսի 1-ը, որից հետո 10 աշխատանքային օրվա ընթացքում ամփոփում է իր կողմից իրականացված մոնիթորինգի արդյունքները (14-րդ կետ) և մոնիթորինգի դրական եզրակացությամբ շահառուների վերաբերյալ տեղեկատվությունը ներկայացնում է Նախարարություն (15-րդ կետ)։ Նախարարությունն ամփոփում է տեղեկատվությունը և մոնիթորինգի արձանագրությունները՝ դրանք ստանալուց հետո 20 աշխատանքային օրվա ընթացքում, և փոխհատուցման համար նախատեսված գումարները փոխանցում համայնքների հաշվեհամարներին։ Արդյունքում ստեղծվում է մի իրավիճակ, երբ ցորենը ցանելուց և ծլելուց (շուրջ 2 շաբաթ) հետո համայնքը 14 օրացուցային օր իրականացնում է մոնիթորինգ, որից հետո Նախարարությունը 28 օրացուցային օրվա ընթացքում փոխանցում է գումարը (ընդհանուր մոտ 2 ամիս կամ նոյեմբերի 1-ին ցանք կատարելու դեպքում մինչև տարեվերջ)։
	Մասամբ է ընդունվել։
   Որոշման նախագծով ծրագրի իրականացման համար կպահանջվի 3.9 մլրդ դրամ, որի ֆինանսավորման աղբյուրը դիտարկվում է ՀՀ պետական բյուջեն։
   Ինչ վերաբերում է ցանքի ժամկետներին և 2022 թվականի համար գումարներ նախատեսելուն, ապա հաշվարկը կատարված է այն մոտեցմամբ, որ մինչև 2022 թվականի հոկտեմբերի կեսը ցանք կատարած և մոնիթորինգ իրականացրած շահառուների  համար փոխհատուցման գումարները կտրամադրվեն 2022, իսկ հոկտեմբերի կեսից մինչև նոյեմբերի կեսը ցանք կատարած շահառուներին՝ 2023 թվականին։


	7. Ֆիսկալ ռիսկերի կառավարման տեսանկյունից առաջարկում ենք Ծրագրում նախատեսել դրույթ ծրագրի բյուջեն 6․8 մլրդ դրամի շրջանակներում սահմանափակելու վերաբերյալ։
	Մասամբ է ընդունվել։
  Մեր հաշվարկով ծրագրի բյուջեն կազմել է 6.8 մլրդ դրամ։ Սակայն նշված գումարի սահմանափակումը նպատակահարմար չի համարվում, հաշվի առնելով ծրագրի պայմանները և ծրագրի շրջանակում պետության կողմից ստանձնած պարտավորությունները։

	8. Առաջարկում ենք Ծրագրում (27-րդ կետ) բացի ցորենի իրականացվելիք ցանքի ակնկալվող հեկտարներից նախատեսել նաև այլ արդյունքային ցուցանիշներ, մասնավորապես՝ կանխատեսվող բերքի ծավալ, պարենային անվտանգության կամ ինքնաբավության մակարդակի փոփոխություն և այլն։
	Ընդունվել է։
  





